
E ornôu graziosamente tûtt’in gio

L’ëa ô contorno di mæximi laghetti

De zunchi lisci, o de mortin fiorio,

O de ginestre piñe de galletti,

O de cornâ, ô d’un zerbo ûmeo guernio

De scioî misse a ghirlande, oppù a massetti,

O gh’ëa intorno pe seza a canna indoâ,

O a mimosa co-a fêuggia inargentâ.

Sorve ûn de lô de massaprævi sghêua

Un nembo, o ô se bilancia in scë belle ae,

O un sciammo de girilli ô scherza e ô nêuâ;

E zunchiglie co-e fêugge comme spae

Liscie e drite da ûn atro spuntan fêua,

O e strelizie co-e fêugge comme pae,

O i papiri con aste lunghe e lisce

Che ûn’ombrella in sciä çimma a l’abbellisce.

In tanti e tanti, comme pe diporto

In mezo a-ô mâ se bollan i gardetti,

O comme tiæ da-e remme gian pe-ô porto

Ne-i ægue quete gondole e gossetti,

Se bollan zù co-a testa e ô collo storto,

O co-e so sampe remman i tûffetti,

Che han è ciûmme ciù lùstre che a vernixe,

E oche, añie, cigni e gallinette grixe.

In atri invece gh’ëan figûe graziose

Rappresentanti a-ô vivo ninfe e dee

Acquatiche e terrestri favolose,

Nereidi, Ondiñe, Najadi, Napee,

Veneri, Ebe, Scirene voluttuose,

E Aglaie e Teti e Dori e Galatee

E caste Diane a-ô bagno, despûggiæ

Do so vello sottî da castitæ.

